
Mmiezo 'a festa

A vint’anne o a sittanta
Può abballà ‘na tarantella
‘Ncoppa ‘o suono d’ ‘o tamburo
‘Mmiezo ‘e Vagne dint’ ‘o scuro 
A ogni festa sta na ressa
Che fatica e che ammuina
Siente ‘o sanghe dint’ ‘e vvene
E ‘stu ffuoco ca te vene 

Vene ggente ‘a tutte parte 
Pe’ truvà ‘na cumpagnìa
E si pure staje ‘nquartato
Tiempo n’ora t’è passato

          Mmiezo ‘a festa, guarda e tiene a mente
          Chi nun canta overo se ne pente
          Chi sta areto dammolo ‘na mano
          Viene cu nuje e staje ‘nmparaviso
          
          Ma nun perdimmo ‘o tiempo
          Iammo annanze tutte quante
          Bevimmo chistu vino
          Fino a che nce resta ‘a vita

Ma addò ‘o truove n’atu posto?
Addò stanno tutte ‘sti feste?
Chi ha viaggiato e chi ha girato
Sempe ccà po’ è riturnato

Muntevergene, Mamma ‘e ll’Arco ‘E Galline e ‘a Avucata
Vuje ce date prutezione
Nuje ve dammo devuzione

          Mmiezo ‘a festa siente e tiene a mente
          Chi nun ‘o ccanta overo se ne pente:
          “Bella figliola ca te chiamme Rosa
          Che bellu nome mammeta t’ha miso” 
          Ma nun perdimmo ‘o tiempo
          Iammo annanze tutte quante
          Bevimmo chistu vino
          Fino a che nce resta ‘a vita



          E a chi c’ha vo’ levà
          ‘O facimmo secutà
          Manco fosse ‘o Carnevale
          ‘O facimmo ruciulià
          ‘O struppiammo, ‘o strascenammo
          ‘O facimmo nuovo nuovo
          Schiatta e more
          Ma stavota n’ha da turnà!


